OM DIE BLOED TE PLEIT
1Joh 1:9: “En die Bloed van Jesus Christus Sy Seun, reinig ons van alle sonde.”

Die Bybel sê dat die bloed van Jesus Christus gestort is tot 'n versoening van ons sondes.  Ons word dus gereinig van alle sonde op grond daarvan dat die bloed van Jesus Christus gestort is.  Hierdie gedagte word bevestig uit Open 12:11, wat dit duidelik stel dat die oorwinning behaal is deur die bloed van die Lam.  Dit dui op die bloed van die volmaakte offerlam wat eenmaal vir alle tye gesterf het.  (Heb. 10:11 - 12) Al die offerdiere wat doodgemaak is in die tyd voor Jesus se koms, so ook die bloed aan die deurkosyne in Egipte - al hierdie bloed het vooruitgewys na die Lam van God, Jesus se bloed.  Hierdie Bloed getuig van iemand wat in my plek vanwee my sonde, vervloek, gestraf en gesterf het. Jesus het namens my aan die kruis gesterf, om my skuld te dra.  Hierdie Bloed is gestort vir mense, nie vir dinge nie, dit reinig ons van alle sondes.

Iemand vertel die afgelope tyd dat hy gereeld die “bloed” pleit oor sy motor, sy huis en al sy eiendom.  Hy glo dit bring beskerming.  Die uitdrukking, om die ‘bloed te pleit’, is vir baie sinoniem met ‘n hoe mate van geestelikheid, ‘n tipe hoog geestelikheid! 

Die vraag is, waar kom die gebruik vandaan? 
Is dit Bybels of is dit ‘n oorgeërfde bygeloof?  Dit lyk of ons hier met magie (magic) te doen het.  Die nie-christen sal bv. 'muthi', of ‘n toutjie of ‘n kruis of ‘n st Christopher om sy nek hang om onheil van hom weg te hou.  Die 'bloed' word op soortgelyke wyse as ‘n soort geestelike onheilafwerende amulet (gelukbringer of towerstaffie) gebruik. 

Vir die wedergebore Christen bly die bloed simboliek van Sy lewe wat Jesus vir ons afgelê het.  Vir ons is dit die teken van Sy versoenende sterwe.  Ons kan ons beroep op Sy Kruisdood en daarmee glo dat al ons straf op Hom oorgegaan het.  Daarom leef ons nie meer in vrees dat die foute wat ons mag begaan (sonde) die ewige straf of dood gaan meebring nie.  Soos die reënboog getuig dat die wêreld nooit weer deur water verwoes sal word nie, so sê die Bloed: Nooit weer sal ek gestraf word nie. My sonde is in Christus klaar gestraf!  Die offer van die Volmaakte Offerlam was genoegsaam, en God het die offer aanvaar, die teken daarvan is die geskeurde voorhangsel, waardeur ons nou vrye toegang tot God kan geniet.

Die gevaar is dat ons allerhande geestelike ‘truuks’ sal beoefen sonder dat ons sal dink en vra: Is dit regtig wat die Bybel ons leer oor die Bloed van Jesus Christus?  Het die Apostels of iemand anders so met die Bloed in die Bybel gewerk?  Hoekom bly ons nie by die basiese Bybelse beginsels nie?  Want die feit van die saak bly - nêrens leer die Bybel dat ons die bloed oor dinge moet pleit nie.  Kom ons bid dan eerder vir beskerming nl. 'verlos ons van die bose', soos Jesus ons self in Matt. 6 leer!

`Why are some able to stand? Because they have learned how to sink their roots of faith deeply into
 the rock, Jesus Christ.’
 -Brother Andrew in sy ‘Victory Manual.’ 

